
సీ. భుగభుగ వాసింపఁ బొసఁగు పుత్తడిబొమ్మ

మాటాడనేర్చిన మణిశలాక

కలికిచేఁతలనొప్పు కమ్మక్రొవ్విరిబంతి

తగుజీవకళల చిత్తరువుప్రతిమ

గమనశృంగారంబు గనుపట్టు లతకూన

కలదొలంగని తొలకరిమెఱుంగు

కరచరణాంగసంగతి గన్నశశిరేఖ

హావభావములఁ జెన్నలరు సరసి 

తే. యగునని గణింప బినుతింప నలవిగాదు

దానిచరణాబ్దనఖరేఖతోను బోలఁ

గలరె యీలోకమున నున్న కాంతలెల్ల

విను మహీనాథ యేమని విన్నవింతు. 108



క. ఒకపాటి పేదసంసా

రికిఁ దగ దమ్ముద్దుగుమ్మ రిపురాణ్మణిమ

స్తకమకుటఘటితనవర

త్నకళాచకచకితచరణునకుఁ గాక నృపా! 109



క. అని విన్నవించినంతనె

మనమున నుప్పొంగి వైశ్యమహిళానవమో

హనరూపరేఖవిభవము

విని విస్మయ మంది మోహవిహ్వలమతి యై. 110



తే. ఎఱుకవగలాఁడి కోరినవెల్ల నొసఁగి

ప్రియవచోవైభవంబు గాన్పింపఁ బనిచి

కొలువు చాలించి బోటిక ల్గొలువ నంతి

పురి నొకానొక మణిసౌధమున వసించె. 111

